
The Revised Didache / The Missing Epistle of John1 

 

Title 

Διδαχὴ τῶν δώδεκα ἀποστόλων 

1. An Expanded Two Ways Serves as a Prebaptismal Catechism  

(1:1–5a; 2:1–6:3)2 

1:1Ὁδοὶ δύο εἰσί, μία τῆς ζωῆς καὶ μία τοῦ θανάτου, διαφορὰ δὲ πολλὴ 

μεταξὺ τῶν δύο ὁδῶν. 

1:2aἩ μὲν οὖν τῆς ζωῆς ἐστιν αὕτη· πρῶτον ἀγαπήσεις τὸν θεὸν τὸν 

ποιήσαντά σε, δεύτερον τὸν πλησίον σου ὡς σεαυτόν· 1:2bπάντα δὲ 

ὅσα ἐὰν θελήσῃς μὴ γίνεσθαί σοι, καὶ σὺ ἄλλῳ μὴ ποίει. 
 

1:3aΤούτων δὲ τῶν λόγων ἡ διδαχή ἐστιν αὕτη· 

1:3bεὐλογεῖτε τοὺς καταρωμένους ὑμῖν 

καὶ προσεύχεσθε ὑπὲρ τῶν ἐχθρῶν ὑμῶν, 

νηστεύετε δὲ ὑπὲρ τῶν διωκόντων ὑμᾶς· 

1:3cποία γὰρ χάρις, ἐὰν ἀγαπᾶτε τοὺς ἀγαπῶντας ὑμᾶς; 

οὐχὶ καὶ τὰ ἔθνη τὸ αὐτὸ ποιοῦσιν; 

ὑμεῖς δὲ ἀγαπᾶτε τοὺς μισοῦντας ὑμᾶς, καὶ οὐχ ἔξετε ἐχθρόν. 

1:4aἀπέχου τῶν σαρκικῶν [καὶ σωματικῶν] ἐπιθυμιῶν· 

1:4bἐὰν τίς σοι δῷ ῥάπισμα εἰς τὴν δεξιὰν σιαγόνα, στρέψον αὐτῷ καὶ 

τὴν ἄλλην, 

καὶ ἔσῃ τέλειος· 

ἐὰν ἀγγαρεύσῃ σέ τις μίλιον ἕν, ὕπαγε μετ’ αὐτοῦ δύο· 

ἐὰν ἄρῃ τις τὸ ἱμάτιόν σου, δὸς αὐτῷ καὶ τὸν χιτῶνα· 

ἐὰν λάβῃ τις ἀπὸ σοῦ τὸ σόν, 

μὴ ἀπαίτει· οὐδὲ γὰρ δύνασαι. 

 
1 This text is designed to be read alongside Alan Garrow, The Didache Discoveries: Recovering the Apostolic 

Decree and the Missing Epistle of John (Baker Academic, 2026).  
2 Text in grey. The pre-baptismal catechism of the Missing Epistle is rendered in grey to indicate the supposition 

that this more timeless material was reproduce exactly from the Apostolic Decree. 



1:5aπαντὶ τῷ αἰτοῦντί σε δίδου καὶ μὴ ἀπαίτει· 

πᾶσι γὰρ θέλει δίδοσθαι ὁ πατὴρ ἐκ τῶν ἰδίων χαρισμάτων.  
2:1Δευτέρα δὲ ἐντολὴ τῆς διδαχῆς· 
2:2οὐ φονεύσεις, οὐ μοιχεύσεις, οὐ παιδοφθορήσεις, οὐ πορνεύσεις, οὐ 

κλέψεις, οὐ μαγεύσεις, οὐ φαρμακεύσεις, οὐ φονεύσεις τέκνον ἐν 

φθορᾷ, οὐδὲ γεννηθὲν ἀποκτενεῖς, οὐκ ἐπιθυμήσεις τὰ τοῦ πλησίον. 
2:3οὐκ ἐπιορκήσεις, οὐ ψευδομαρτυρήσεις, οὐ κακολογήσεις, οὐ 

μνησικακήσεις. 2:4οὐκ ἔσῃ διγνώμων οὐδὲ δίγλωσσος· παγὶς γὰρ 

θανάτου ἡ διγλωσσία. 2:5οὐκ ἔσται ὁ λόγος σου ψευδής, οὐ κενός, 

ἀλλὰ μεμεστωμένος πράξει. 2:6οὐκ ἔσῃ πλεονέκτης οὐδὲ ἅρπαξ οὐδὲ 

ὑποκριτὴς οὐδὲ κακοήθης οὐδὲ ὑπερήφανος. Οὐ λήψῃ βουλὴν 

πονηρὰν κατὰ τοῦ πλησίον σου. 2:7οὐ μισήσεις πάντα ἄνθρωπον, ἀλλὰ 

οὓς μὲν ἐλέγξεις, περὶ δὲ ὧν προσεύξῃ, οὓς δὲ ἀγαπήσεις ὑπὲρ τὴν 

ψυχήν σου. 

 
3:1Τέκνον μου, φεῦγε ἀπὸ παντὸς πονηροῦ καὶ ἀπὸ παντὸς ὁμοίου 

αὐτοῦ. 
3:2μὴ γίνου ὀργίλος, ὁδηγεῖ γὰρ ἡ ὀργὴ πρὸς τὸν φόνον, μηδὲ ζηλωτὴς 

μηδὲ ἐριστικὸς μηδὲ θυμικός· ἐκ γὰρ τούτων ἁπάντων φόνοι 

γεννῶνται. 
3:3τέκνον μου, μὴ γίνου ἐπιθυμητής, ὁδηγεῖ γὰρ ἡ ἐπιθυμία πρὸς τὴν 

πορνείαν, μηδὲ αἰσχρολόγος μηδὲ ὑψηλόφθαλμος· ἐκ γὰρ τούτων 

ἁπάντων μοιχεῖαι γεννῶνται. 
3:4τέκνον μου, μὴ γίνου οἰωνοσκόπος, ἐπειδὴ ὁδηγεῖ εἰς τὴν 

εἰδωλολατρίαν, μηδὲ ἐπαοιδὸς μηδὲ μαθηματικὸς μηδὲ περικαθαίρων, 

μηδὲ θέλε αὐτὰ βλέπειν· ἐκ γὰρ τούτων ἁπάντων εἰδωλολατρία 

γεννᾶται. 
3:5τέκνον μου, μὴ γίνου ψεύστης, ἐπειδὴ ὁδηγεῖ τὸ ψεῦσμα εἰς τὴν 

κλοπήν, μηδὲ φιλάργυρος μηδὲ κενόδοξος· ἐκ γὰρ τούτων ἁπάντων 

κλοπαὶ γεννῶνται. 
3:6τέκνον μου, μὴ γίνου γόγγυσος, ἐπειδὴ ὁδηγεῖ εἰς τὴν βλασφημίαν, 

μηδὲ αὐθάδης μηδὲ πονηρόφρων· ἐκ γὰρ τούτων ἁπάντων βλασφημίαι 

γεννῶνται. 3:7ἴσθι δὲ πραΰς, ἐπεὶ οἱ πραεῖς κληρονομήσουσιν τὴν γῆν. 
 

3:8γίνου μακρόθυμος καὶ ἐλεήμων καὶ ἄκακος καὶ ἡσύχιος καὶ ἀγαθὸς 

καὶ τρέμων τοὺς λόγους διὰ παντός, οὓς ἤκουσας. 3:9οὐχ ὑψώσεις 

σεαυτὸν οὐδὲ δώσεις τῇ ψυχῇ σου θράσος. Οὐ κολληθήσεται ἡ ψυχή 

σου μετὰ ὑψηλῶν, ἀλλὰ μετὰ δικαίων καὶ ταπεινῶν ἀναστραφήσῃ. 



3:10τὰ συμβαίνοντά σοι ἐνεργήματα ὡς ἀγαθὰ προσδέξῃ, εἰδὼς ὅτι 

ἄτερ θεοῦ οὐδὲν γίνεται. 

4:1Τέκνον μου, τοῦ λαλοῦντός σοι τὸν λόγον τοῦ θεοῦ μνησθήσῃ 

νυκτὸς καὶ ἡμέρας, τιμήσεις δὲ αὐτὸν ὡς κύριον· ὅθεν γὰρ ἡ 

κυριότης λαλεῖται, ἐκεῖ κύριός ἐστιν. 4:2ἐκζητήσεις δὲ καθ’ ἡμέραν τὰ 

πρόσωπα τῶν ἁγίων, ἵνα ἐπαναπαῇς τοῖς λόγοις αὐτῶν. 4:3οὐ ποιήσεις 

σχίσμα, εἰρηνεύσεις δὲ μαχομένους· κρινεῖς δικαίως, οὐ λήψῃ 

πρόσωπον ἐλέγξαι ἐπὶ παραπτώμασιν. 4:4οὐ διψυχήσεις, πότερον 

ἔσται ἢ οὔ. 4:5Μὴ γίνου πρὸς μὲν τὸ λαβεῖν ἐκτείνων τὰς χεῖρας, πρὸς 

δὲ τὸ δοῦναι συσπῶν. 4:6ἐὰν ἔχῃς διὰ τῶν χειρῶν σου, δώσεις 

λύτρωσιν ἁμαρτιῶν σου. 4:7οὐ διστάσεις δοῦναι οὐδὲ διδοὺς 

γογγύσεις· γνώσῃ γάρ, τίς ἐστιν ὁ τοῦ μισθοῦ καλὸς ἀνταποδότης. 
4:8οὐκ ἀποστραφήσῃ τὸν ἐνδεόμενον, συγκοινωνήσεις δὲ πάντα τῷ 

ἀδελφῷ σοῦ καὶ οὐκ ἐρεῖς ἴδια εἶναι· εἰ γὰρ ἐν τῷ ἀθανάτῳ κοινωνοί 

ἐστε, πόσῳ μᾶλλον ἐν τοῖς θνητοῖς; 4:9Οὐκ ἀρεῖς τὴν χεῖρα σου ἀπὸ 

τοῦ υἱοῦ σου ἢ ἀπὸ τῆς θυγατρός σου, ἀλλὰ ἀπὸ νεότητος διδάξεις 

τὸν φόβον τοῦ θεοῦ. 4:10οὐκ ἐπιτάξεις δούλῳ σου ἢ παιδίσκῃ, τοῖς ἐπὶ 

τὸν αὐτὸν θεὸν ἐλπίζουσιν, ἐν πικρίᾳ σου, μήποτε οὐ μὴ 

φοβηθήσονται τὸν ἐπ’ ἀμφοτέροις θεόν· οὐ γὰρ ἔρχεται κατὰ 

πρόσωπον καλέσαι, ἀλλ’ ἐφ’ οὓς τὸ πνεῦμα ἡτοίμασεν. 4:11ὑμεῖς δὲ οἱ 

δοῦλοι ὑποταγήσεσθε τοῖς κυρίοις ὑμῶν ὡς τύπῳ θεοῦ ἐν αἰσχύνῃ 

καὶ φόβῳ. 4:12Μισήσεις πᾶσαν ὑπόκρισιν καὶ πᾶν ὃ μὴ ἀρεστὸν τῷ 

κυρίῳ. 4:13οὐ μὴ ἐγκαταλίπῃς ἐντολὰς κυρίου, φυλάξεις δὲ ἃ 

παρέλαβες, μήτε προστιθεὶς μήτε ἀφαιρῶν. 4:14ἐν ἐκκλησίᾳ 

ἐξομολογήσῃ τὰ παραπτώματά σου, καὶ οὐ προσελεύσῃ ἐπὶ 

προσευχήν σου ἐν συνειδήσει πονηρᾷ· αὕτη ἐστὶν ἡ ὁδὸς τῆς ζωῆς. 
 

5:1Ἡ δὲ τοῦ θανάτου ὁδός ἐστιν αὕτη· πρῶτον πάντων πονηρά ἐστι καὶ 

κατάρας μεστή· φόνοι, μοιχεῖαι, ἐπιθυμίαι, πορνεῖαι, κλοπαί, 

εἰδωλολατρίαι, μαγεῖαι, φαρμακίαι, ἁρπαγαί, ψευδομαρτυρίαι, 

ὑποκρίσεις, διπλοκαρδία, δόλος, ὑπερηφανία, κακία, αὐθάδεια, 

πλεονεξία, αἰσχρολογία, ζηλοτυπία, θρασύτης, ὕψος, ἀλαζονεία. 
5:2διῶκται ἀγαθῶν, μισοῦντες ἀλήθειαν, ἀγαπῶντες ψεῦδος, οὐ 

γινώσκοντες μισθὸν δικαιοσύνης, οὐ κολλώμενοι ἀγαθῷ οὐδὲ κρίσει 

δικαίᾳ ἀρυπνοῦντες οὐκ εἰς τὸ ἀγαθόν, ἀλλ’ εἰς τὸ πονηρόν· ὧν 

μακρὰν πραΰτης καὶ ὑπομονή, μάταια ἀγαπῶντες, διώκοντες 

ἀνταπόδομα, οὐκ ἐλεοῦντες πτωχόν, οὐ πονοῦντες ἐπὶ 

καταπονουμένῳ, οὐ γινώσκοντες τὸν ποιήσαντα αὐτούς, φονεῖς 



τέκνων, φθορεῖς πλάσματος θεοῦ, ἀποστρεφόμενοι τὸν ἐνδεόμενον, 

καταπονοῦντες τὸν θλιβόμενον, πλουσίων παράκλητοι, πενήτων 

ἄνομοι κριταί, πανθαμάρτητοι· 
 

6:1Ὅρα, μὴ τίς σε πλανήσῃ ἀπὸ ταύτης τῆς ὁδοῦ τῆς διδαχῆς, ἐπεὶ 

παρεκτὸς θεοῦ σε διδάσκει. 6:2εἰ μὲν γὰρ δύνασαι βαστάσαι ὅλον τὸν 

ζυγὸν τοῦ κυρίου, τέλειος ἔσῃ· εἰ δ’ οὐ δύνασαι, ὃ δύνῃ, τοῦτο ποίει. 
6:3περὶ δὲ τῆς βρώσεως, ὃ δύνασαι βάστασον· ἀπὸ δὲ τοῦ εἰδωλοθύτου 

λίαν πρόσεχε· λατρεία γάρ ἐστι θεῶν νεκρῶν. 

2. The Revised Rite of Baptism 

(7:1-3, 4b) 

7:1Περὶ δὲ τοῦ βαπτίσματος, οὕτω βαπτίσατε· ταῦτα πάντα προειπόντες, 

βαπτίσατε εἰς τὸ ὄνομα τοῦ πατρὸς καὶ τοῦ υἱοῦ καὶ τοῦ ἁγίου 

πνεύματος ἐν ὕδατι ζῶντι. 
7:2ἐὰν δὲ μὴ ἔχῃς ὕδωρ ζῶν, εἰς ἄλλο ὕδωρ βάπτισον· εἰ δ’ οὐ δύνασαι 

ἐν ψυχρῷ, ἐν θερμῷ. 7:3ἐὰν δὲ ἀμφότερα μὴ ἔχῃς, ἔκχεον εἰς τὴν 

κεφαλὴν τρὶς ὕδωρ εἰς ὄνομα πατρὸς καὶ υἱοῦ καὶ ἁγίου πνεύματος. 
7:4bκελεύεις δὲ νηστεῦσαι τὸν βαπτιζόμενον πρὸ μιᾶς ἢ δύο. 

3. The Revised Eucharistic Prayer  

(10:1–7) 

10:1Μετὰ δὲ τὸ ἐμπλησθῆσαι οὕτως εὐχαριστήσατε· 
10:2Εὐχαριστοῦμέν σοι, πάτερ ἅγιε, ὑπὲρ τοῦ ἁγίου ὀνόματος σου, οὗ 

κατεσκήνωσας ἐν ταῖς καρδίαις ἡμῶν, καὶ ὑπὲρ τῆς γνώσεως καὶ 

πίστεως καὶ ἀθανασίας ἡμῖν διὰ Ἰησοῦ τοῦ παιδός σου 

σοὶ ἡ δόξα εἰς τοὺς αἰῶνας. 

10:3σύ, δέσποτα παντοκράτορ, ἔκτισας τὰ πάντα ἕνεκεν τοῦ ὀνόματός 

σου, τροφήν τε καὶ ποτὸν ἔδωκας τοῖς ἀνθρώποις εἰς ἀπόλαυσιν, ἵνα 

σοι εὐχαριστήσωσιν, ἡμῖν δὲ ἐχαρίσω πνευματικὴν τροφὴν καὶ ποτὸν 

καὶ ζωὴν αἰώνιον διὰ τοῦ παιδός σου. 10:4πρὸ πάντων εὐχαριστοῦμέν 

σοι, ὅτι δυνατὸς εἶ 

σοὶ ἡ δόξα εἰς τοὺς αἰῶνας. 



10:5μνήσθητι, κύριε, τῆς ἐκκλησίας σου, τοῦ ῥύσασθαι αὐτὴν ἐν τῇ 

ἀγάπῃ σου, καὶ σύναξον αὐτὴν ἀπὸ τῶν τεσσάρων ἀνέμων, τὴν 

ἁγιασθεῖσαν, εἰς τὴν σὴν βασιλείαν, ἣν ἡτοίμασας αὐτῇ 

ὅτι σοῦ ἐστιν ἡ δύναμις καὶ ἡ δόξα εἰς τοὺς αἰῶνας. 

10:6ἐλθέτω χάρις καὶ παρελθέτω ὁ κόσμος οὗτος. 

Ὡσαννὰ τῷ θεῷ Δαυίδ. 

εἴ τις ἅγιός ἐστιν, ἐρχέσθω· 

εἴ τις οὐκ ἔστι, μετανοείτω· 

μαρὰν ἀθά· ἀμήν. 
10:7τοῖς δὲ προφήταις ἐπιτρέπετε εὐχαριστεῖν ὅσα θέλουσιν. 

4. Revised Instructions Concerning Visitors  

(10:7; 11:7–9, 12; 12:1–5) 

11:7Καὶ πάντα προφήτην λαλοῦντα ἐν πνεύματι οὐ πειράσετε οὐδὲ 

διακρινεῖτε· πᾶσα γὰρ ἁμαρτία ἀφεθήσεται, αὕτη δὲ ἡ ἁμαρτία οὐκ 

ἀφεθήσεται. 11:8οὐ πᾶς δὲ ὁ λαλῶν ἐν πνεύματι προφήτης ἐστίν, ἀλλ’ ἐὰν 

ἔχῃ τοὺς τρόπους κυρίου. ἀπὸ οὖν τῶν τρόπων γνωσθήσεται ὁ 
ψευδοπροφήτης καὶ ὁ προφήτης. 11:9καὶ πᾶς προφήτης ὁρίζων τράπεζαν 

ἐν πνεύματι οὐ φάγεται ἀπ’ αὐτῆς, εἰ δὲ μήγε ψευδοπροφήτης ἐστί. 
11:12ὃς δ’ ἂν εἴπῃ ἐν πνεύματι· δός μοι ἀργύρια ἢ ἕτερά τινα, οὐκ 

ἀκούσεσθε αὐτοῦ· ἐὰν δὲ περὶ ἄλλων ὑστερούντων εἴπῃ δοῦναι, μηδεὶς 

αὐτὸν κρινέτω. 

12:1Πᾶς δὲ ὁ ἐρχόμενος ἐν ὀνόματι κυρίου δεχθήτω· ἔπειτα δὲ 

δοκιμάσαντες αὐτὸν γνώσεσθε, σύνεσιν γὰρ ἕξετε δεξιὰν καὶ 

ἀριστεράν. 12:2εἰ μὲν παρόδιός ἐστιν ὁ ἐρχόμενος, βοηθεῖτε αὐτῷ, ὅσον 

δύνασθε· οὐ μενεῖ δὲ πρὸς ὑμᾶς εἰ μὴ δύο ἢ τρεῖς ἡμέρας, ἐὰν ᾖ 

ἀνάγκη. 12:3εἰ δὲ θέλει πρὸς ὑμᾶς καθῆσθαι, τεχνίτης ὤν, ἐργαζέσθω 

καὶ φαγέτω. 12:4εἰ δὲ οὐκ ἔχει τέχνην, κατὰ τὴν σύνεσιν ὑμῶν 

προνοήσατε, πῶς μὴ ἀργὸς μεθ’ ὑμῶν ζήσεται Χριστιανός. 12:5εἰ δ’ οὐ 

θέλει οὕτω ποιεῖν, χριστέμπορός ἐστιν· προσέχετε ἀπὸ τῶν τοιούτων. 

5. An Eschatological Warning  

(16:1–6, 8–9) 

16:1Γρηγορεῖτε ὑπὲρ τῆς ζωῆς ὑμῶν· οἱ λύχνοι ὑμῶν μὴ σβεσθήτωσαν, 

καὶ αἱ ὀσφύες ὑμῶν μὴ ἐκλυέσθωσαν, ἀλλὰ γίνεσθε ἕτοιμοι· οὐ γὰρ 

οἴδατε τὴν ὥραν, ἐν ᾗ ὁ κύριος ἡμῶν ἔρχεται. 16:2πυκνῶς δὲ 



συναχθήσεσθε ζητοῦντες τὰ ἀνήκοντα ταῖς ψυχαῖς ὑμῶν· οὐ γὰρ 

ὠφελήσει ὑμᾶς ὁ πᾶς χρόνος τῆς πίστεως ὑμῶν, ἐὰν μὴ ἐν τῷ ἐσχάτῳ 

καιρῷ τελειωθῆτε. 
16:3ἐν γὰρ ταῖς ἐσχάταις ἡμέραις πληθυνθήσονται οἱ ψευδοπροφῆται 

καὶ οἱ φθορεῖς, καὶ στραφήσονται τὰ πρόβατα εἰς λύκους, και ἡ ἀγάπη 

στραφήσεται εἰς μῖσος. 
16:4αὐξανούσης γὰρ τῆς ἀνομίας μισήσουσιν ἀλλήλους καὶ διώξουσι 

καὶ παραδώσουσι, 

καὶ τότε φανήσεται ὁ κοσμοπλανὴς ὡς υἱὸς θεοῦ, καὶ ποιήσει σημεῖα 

καὶ τέρατα, καὶ ἡ γῆ παραδοθήσεται εἰς χεῖρας αὐτοῦ, καὶ ποιήσει 

ἀθέμιτα, ἃ οὐδέποτε γέγονεν ἐξ αἰῶνος. 
16:5τότε ἥξει ἡ κτίσις τῶν ἀνθρώπων εἰς τὴν πύρωσιν τῆς δοκιμασίας, 

καὶ σκανδαλισθήσονται πολλοὶ καὶ ἀπολοῦνται, οἱ δὲ ὑπομείναντες ἐν 

τῇ πίστει αὐτῶν σωθήσονται ὑπ’ αὐτοῦ τοῦ καταθέματος. 
16:6καὶ τότε φανήσεται τὰ σημεῖα τῆς ἀληθείας· 

πρῶτον σημεῖον ἐκπετάσεως ἐν οὐρανῷ, 

εἶτα σημεῖον φωνῆς σάλπιγγος, 

καὶ τὸ τρίτον ἀνάστασις νεκρῶν. 
16:8τότε ὄψεται ὁ κόσμος τὸν κύριον ἐρχόμενον ἐπάνω τῶν νεφελῶν 

τοῦ οὐρανοῦ [καὶ πάντας τοὺς ἁγίους μετ’ αὐτοῦ, ἐπὶ θρόνου 

βασιλείας κατακρῖναι τὸν κοσμοπλάνον καὶ ἀποδοῦναι ἑκάστῳ κατὰ 

τὴν πρᾶξιν αὐτοῦ. 16:9τότε ἀπελεύσονται οἱ μὲν πονηροὶ εἰς αἰώνιον 

κόλασιν, 

οἱ δὲ δίκαιοι πορεύσονται εἰς ζωὴν αἰώνιον, 

κληρονομοῦντες ἐκεῖνα, 

ἃ ὀφθαλμὸς οὐκ εἶδεν 

καὶ οὖς οὐκ ἤκουσεν 

καὶ ἐπὶ καρδίαν ἀνθρώπου οὐκ ἀνέβη, 
3ἃ ἡτοίμασεν ὁ θεὸς τοῖς ἀγαπῶσιν αὐτόν.]  

 

 

 
3 Text in grey. The eschatological narrative of the Missing Epistle is rendered in grey to indicate the supposition 

that this more timeless material was reproduce exactly from the Apostolic Decree. 


